
Şəhidin hünər dastanı
2020-ci il sentyabr ayının 27-də başlayan İkinci Qarabağ müharibəsi 44 
gün çəkdi. Müharibənin hər günü, hər saatı, hər bir dəqiqəsi xalqımızın 
igid oğullarının qəhrəmanlıq nümunələri ilə zəngindir. Məhz bu səbəbdən 
də 44 günlük Vətən müharibəsini xalqımızın qəhrəmanlıq salnaməsi 
adlandıra bilərik. Azərbaycanın bütövlüyü, Qarabağın azadlığı uğrunda 
canından keçən igid Vətən oğullarından biri də İbrahim Lələyev olub.

İbrahim Həzrətqulu oğlu Lələyev  
1996-cı il avqust ayının 25-də Masallı rayo-
nunun Hışgədərə kəndində anadan olub. O, 

2014-cü ildə E.Ağayev adına Hışgədərə kənd 
tam orta məktəbini bitirib. O, 2015-2017-ci 
illərdə Azərbaycan Silahlı Qüvvələrinin Qazax 
rayonunda yerləşən “N” saylı hərbi hissəsədə 
müddətli həqiqi hərbi xidmətdə olub.

2016-cı il aprelin birindən ikisinə 
keçən gecədən Ermənistan ordusu ilə 
Azərbaycan Silahlı Qüvvələrinin bölmələri 
arasında cəbhənin Tərtər və Cəbrayıl-Füzuli 
istiqamətlərində başlanan döyüşlərdə işti-
rak edib. Yoldaşları onun həmin döyüşlərdə 
göstərdiyi igidliyi bu gün də ehtiramla xatırla-
yırlar. O, digər əsgər və zabitlərimiz kimi bü-
tün Azərbaycan hərbçiləri üçün daim cəsur və 
mərd əsgər örnəyi olaraq xatırlanacaq. 

İbrahim Lələyev 2020-ci il sentyabrın  
27-də  Azərbaycan Silahlı Qüvvələri 
tərəfindən Ermənistanın işğalı altında olan 
ərazilərin azad edilməsi və Azərbaycanın 
ərazi bütövlüyünün bərpası üçün başla-
nan Vətən müharibəsi zamanı Füzulinin, 
Cəbrayılın, Qubadlının azadlığı uğrunda 
gedən döyüşlərdə iştirak edib. Cəsur əsgər 
oktyabrın 10-da Cəbrayılın azadlığı uğrun-
da aparılan hərbi əməliyyatlar zamanı şəhid 
olub. Şəhidin nəşi doğulub boya-başa çatdığı 
Masallı rayonunda torpağa tapşırılıb. 

Azərbaycanın ərazi bütövlüyünün təmin 
edilməsi uğrunda döyüş əməliyyatlarına qatı-
lan və hərbi hissə qarşısında qoyulmuş tapşı-
rıqların icrası zamanı vəzifə borcunu şərəflə 
və ləyaqətlə yerinə yetirən İbrahim Lələyev 
Azərbaycan Respublikasının Ali Baş Koman-
danı Prezident İlham Əliyevin sərəncamına 
əsasən, “Vətən uğrunda”, “Cəsur döyüş-
çü”, “Qubadlının azad olunmasına görə”, 
“Cəbrayılın azad olunmasına görə” medalları 
ilə təltif edilib.

Elçin ABBASOV, “Xalq qəzeti”

Həmin gün:
– Prezident İlham Əliyevin “CNN International” televiziya kanalı-

nın “The Connect World” verilişində müsahibəsi yayımlanıb;
– Prezident İlham Əliyev Müzəffər Azərbaycan Ordusunun bir neçə 

yaşayış məntəqəsini işğaldan azad etdiyini bəyan edib. Bu münasibətlə 
bütün Azərbaycan xalqına təbriklərini çatdıran dövlətimizin başçısı 
düşməndən təmizlənən yaşayış məntəqələrinin adlarını bildirib: Had-
rut qəsəbəsi, Çaylı kəndi, Yuxarı Güzlək kəndi, Gorazıllı kəndi, Qışlaq 
kəndi, Qaracalı kəndi, Əfəndilər kəndi, Süleymanlı kəndi, Sur kəndi. 
Azərbaycan Prezidenti bu kəndlərin və Hadrut qəsəbəsinin işğaldan 
azad edilməsinin tarixi qələbəmiz olduğunu vurğulayıb; 

 – Fransa Prezidenti Emmanuel Makron Azərbaycan Respubli-
kasının Prezidenti İlham Əliyevə telefonla zəng edib. Dövlət başçıları 
tərəfindən müharibə ilə bağlı yaranan vəziyyət müzakirə olunub.

* * * 
Qoşulmama Hərəkatının videokonfrans formatında keçirilmiş 

nazirlər səviyyəsində görüşünün iştirakçıları tərəfindən xüsusi bəyanat 
qəbul edilib. Bəyanatda Ermənistan-Azərbaycan münaqişəsində hərbi 
əməliyyatların yenidən başlanması şiddətlə qınanılıb.

Qoşulmama Hərəkatının nazirlər görüşündə Ermənistan ilə 
Azərbaycan arasında münaqişənin Birləşmiş Millətlər Təşkilatı 
Təhlükəsizlik Şurasının qətnamələri əsasında həllinə dəstək ifadə 
olunub.

* * * 

Azərbaycan Respublikası Prezidentinin köməkçisi – Prezident 
Administrasiyasının Xarici siyasət məsələləri şöbəsinin müdiri Hikmət 
Hacıyev Türkiyənin “Haber Global” televiziyasına müsahibəsində 
Azərbaycanın haqq işini dünyaya çatdırmaqda önəmli və səmərəli 
rol oynayan Türkiyə mətbuatına təşəkkür edib: “Türkiyəli jurnalistlər 
Dağlıq Qarabağda cəbhədən və döyüş meydanından xəbərləri opera-
tiv surətdə dünyaya çatdırırlar. Təəssüf ki, bu xəbərləri hələ də qula-
qardına vuranlar var...”. 

Döyüşlər ordumuzun üstünlüyü ilə davam edib
Müdafiə Nazirliyinin mətbuat xidmətindən bildirilib ki, həyata 

keçirilən hərbi əməliyyatlar zamanı Azərbaycan Ordusunun atəş 
zərbəsi nəticəsində Ermənistan silahlı qüvvələrinin 5-ci dağatıcı ala-
yının qərargah binası dağıdılıb. Nəticədə binada olan 10-cu dağatıcı 
diviziyanın qərargah rəisi polkovnik Samvel Qriqoryan ağır yaralanıb, 
alayın artilleriya rəisi polkovnik-leytenant Arman Dermeyan və xeyli 
sayda hərbi qulluqçu məhv edilib.

Ümumilikdə düşmənin 13 ədəd T-72 tankı, 2 ədəd PDM-i, 4 ədəd 
BM-21 “Qrad” yaylım atəşli reaktiv sistemi, 2 ədəd 2S3 “Akasiya” 
özüyeriyən artilleriya qurğusu, 3 ədəd D-30 haubitsa topu, 2 ədəd 
radar sistemi və xeyli sayda avtomobil texnikası dəqiq atəşlə məhv 
edilib və sıradan çıxarılıb.

Ermənistan hərbi cinayətlərini dayandırmır
Azərbaycan Respublikasının Baş Prokurorluğunun məlumatına 

görə, Ermənistan silahlı qüvvələrinin yaşayış məntəqələrimizi ağır 
artilleriya qurğularından və raket sistemlərindən atəşə tutma-
sı nəticəsində mülki şəxslərdən 31 nəfər həlak olub, 168 nəfər isə 
xəsarət alıb. Bundan başqa, Ermənistan ordusunun intensiv ağır 
artilleriya və raket atəşi nəticəsində savaşın davam etdiyi günlərdə 
1091 ev, 143 mülki obyekt və 45 çoxmənzilli yaşayış binası yararsız 
vəziyyətə düşüb.

 “Xalq qəzeti”

Bu il Müharibə, Əmək və Silahlı Qüvvələr Veteranları Təşkilatının 
35 illik yubileyidir. Qurumun sədr müavini, hərbi-siyasi ekspert, 
polkovnik Cəlil Xəlilovla söhbətimizdə veteranlar təşkilatının keçdiyi 
35 illik yola nəzər salmağa çalışdıq.

– Cəlil müəllim, siz bu təşkilatın 
rəhbərliyində təmsil olunursunuz. Qu-
rumun ötən müddətdə fəaliyyətini necə 
dəyərləndirirsiniz?

– Təbii ki, 35 il bir təşkilat üçün heç 
də az müddət deyil. Biz qürur duyuruq ki, 
ulu öndər Heydər Əliyevin xeyir-duası ilə 
yaradılan bu qurum 35 ildir ki, əsl veteran 
evi, veteran ocağı kimi fəaliyyət göstərə 
bilib. Veteranların, o cümlədən xalqı-
mızın, dövlətimizin ona olan ümidlərini 
doğruldub. Ötən müddət ərzində 
Müharibə, Əmək və Silahlı Qüvvələr Ve-
teranları Təşkilatı sadəcə ölkə daxilində 
deyil, respublikamızın hüdudlarından 
kənarda onlarca böyük layihələr həyata 
keçirmiş, Azərbaycan veteranlarının dün-
ya veteranlar hərəkatında öz dəsti-xətti ilə 
seçilməsini təmin etmişdir. Təbii ki, bütün 
bunlar öncə ulu öndər Heydər Əliyevin 
və sonra Prezident, Silahlı Qüvvələrin Ali 
Baş Komandanı İlham Əliyevin dəstəyi 
və qayğısı sayəsində mümkün olub. He-
sab edirəm ki, təşkilatımızın 35 illik 
fəaliyyəti qənaətbəxşdir və tarixi uğurlar-
la yadda qalıb.

– Ölkəmizdə veteranlar, müharibə 
əlilləri və şəhid ailələri ilə bağlı çox-
lu sayda qeyri-hökumət təşkilatı var. 
Fəaliyyət istiqamətinizdə hansı fərqli 
xüsusiyyətləri qeyd edə bilərsiniz?

– Təşkilatımızın özünəməxsus 
xüsusiyyətlərindən biri onun özündə 
sadəcə müharibə veteranlarını deyil, 
həm də əmək və Silahlı Qüvvələr vete-
ranlarını əhatə etməsidir. Bizim “veteran 
evimizdə” demək olar ki, bütün kateqori-
yadan olan veteranlar toplanıb. Müharibə 
veteranları arasında İkinci Dünya, 
Əfqanıstan, Birinci və İkinci Qarabağ 
müharibələrində, eyni zamanda, 2016-cı 
ilin Aprel döyüşlərində, habelə, müxtəlif 
məhəlli müharibələrdə iştirak edən çox-
saylı veteranlar var.

Digər təşkilatlardan fərqimiz 
fəaliyyətimizin bütün respublika-
nı əhatə etməsidir. Bu gün ölkəmizin, 
demək olar ki, bütün rayonlarında yerli 
təşkilatlarımız var. Onların hər biri ofislə 
təmin edilib və yerlərdəki veteranlarla 
aktiv iş aparırlar. Bölgələrdəki veteranla-
rın qayğı və problemlərinin öyrənilməsi, 
onların təşkilatlanması, gənclər ara-
sında vətənpərvərlik tərbiyəsinin 

gücləndirilməsi prosesində veteranların 
iştirakı təmin edilir.

Təşkilatımız üçün xarakterik olan 
mühüm xüsusiyyətlərdən biri də onun 
beynəlxalq müstəvidə uğurlu fəaliyyət 
göstərməsi, geniş beynəlxalq əməkdaşlıq 
əlaqələri qurmasıdır. Bu gün təşkilatımız 
dünyanın bir sıra ölkələrinin veteranları, o 
cümlədən beynəlxalq veteran təşkilatları 
ilə geniş əlaqələr qurub. Bu da dün-
ya veteranlar hərəkatında uğurla təmsil 
olunmağımızı, o cümlədən Azərbaycan 
həqiqətlərini dünya ictimaiyyətinə çatdır-
mağımızı təmin edir. 

– Cəlil müəllim, nəsillər arasında 
bağlılığın, mənəvi birliyin güclü olma-
sı, həm cəmiyyətin birliyi, həm də milli 
tarixi yaddaşın yaşadılması baxımından 
vacib hesab edilir. Təşkilat tərəfindən 
nəsillər arasında bu bağların güclənməsi 
istiqamətində hansı addımlar atılıb?

– Yaşlı nəsillə, o cümlədən vete-
ranlarla gənclər arasında əlaqələrin 
güclənməsi, nəsillər arasında mənəvi 
bağların möhkəmlənməsi hər zaman 

təşkilatımızın diqqətdə saxladığı mühüm 
məsələlərdən biri olub. Təkcə bir faktı 
qeyd edim ki, 2021-ci il oktyabrın 1-də 
Bakı Konqres Mərkəzində “Nəsillərin 
görüşü” adlı böyük konfrans təşkil etdik. 
Həmin konfransda həm gənclər, həm də 
bütün kateqoriyadan olan veteranlar işti-
rak edirdi. Bundan başqa respublikamızın 
bir sıra bölgələrində böyük maraqla qarşı-
lanan silsilə konfranslar həyata keçirilib. 
2022-ci il martın 9-da Şirvanda, aprelin 
15-də Şəkidə, 22-də Qubada və digər 
rayonlarda təşkil edilən “Nəsillərin görü-
şü” adlı zona konfranslarında veteranla-
rın, gənclərin, şəhər ziyalılarının onlarca 
nümayəndəsi çıxış edib, aktual məsələlər 
ətrafında açıq diskussiyalar keçirilib.

Onu da qeyd edim ki, təşkilatımızla 
Azərbaycan Ağsaqqalalr Şurası arasında 
sıx əməkdaşlıq mövcuddur. Məqsəd daha 
dolğun, vətənpərvər, mənəvi dəyərlərə 
dərindən bağlı olan gəncliyin formalaş-
masına töhfə verməkdir. Bu məqsədlə 
2022-ci il iyulun 8-də Beynəlxalq Mu-
ğam Mərkəzində Müharibə, Əmək və 
Silahlı Qüvvələr Veteranları Təşkilatı ilə 
Azərbaycan Ağsaqqallar Şurasının birgə 
təşkilatçılığı ilə əməkdaşlıq forumu ke-

çirildi. Avqustun 22-də iki qurum arasın-
da 2022–2024-cü illərdə birgə fəaliyyət 
barədə əməkdaşlıq müqaviləsi imzalandı. 

Nəsillər arasında təmasların artırılma-
sı, veteranlarımızın təcrübəsindən, bilik 
və bacarığından gənclərin yararlanma-
sının təmin olunması bundan sonra da 
diqqətdə saxlanılacaq, bu istiqamətdə bü-
tün gərəkli addımlar atılacaqdır. 

– Təşkilatın Vətən müharibəsi və 
postmüharibə dönəmindəki fəaliyyəti nə 
ilə yaddaqalan oldu?

 – Vətən müharibəsi Azərbaycanın 
müstəqillik tarixində, o cümlədən hərb 
tarixmizdə yeni səhifə açdı. Təbii ki, 
müharibə bütün qurumlar və təşkilatlar, 
eləcə də fərdlər qarşısında yeni vəzifələr 
qoydu. Təşkilat olaraq həmin vaxt qar-
şımızda duran ən başlıca vəzifə Ali Baş 
Komandanın ətrafında veteranların sıx 
birləşməsinə təkan vermək, dövlətimizə, 
ordumuza dəstək nümayiş etdirmək, 
düşmənin dezinformasiyalarını ifşa 
etmək idi. Bu məqsədlə də beynəlxalq 
ictimaiyyətin Azərbaycan həqiqətləri 
haqqında daha dolğun məlumat əldə 
etməsinə nail olmaq üçün təşkilat in-
formasiya müstəvisində geniş fəaliyyət 

göstərərək, cəmiyyətdə böyük təbliğat işi 
apardı, döyüşən orduya, o cümlədən şəhid 
və qazi ailələrinə dəstək kampaniyaların-
da yaxından iştirak etdi. Qələbədən son-
ra yüzlərlə müharibə iştirakçısı təşkilata 
üzv oldu, keçirilən tədbirlərdə fəal iştirak 
etdilər. 

Postmüharibə dönəmində 
Ermənistanın terror və təxribatçılıq 
siyasətinə qarşı fəal mübarizə aparmışıq. 
2021-ci il iyunun 4-də Ermənistanın mina 
terroru, 2022-ci il sentyabrın 13-də isə 
12 sentyabrda törədilən erməni təxribatı 
ilə bağlı müvafiq bəyanatlarla çıxış et-
mişik. Bununla dünya veteranlarının, 
beynəlxalq təşkilatların diqqətini erməni 
vəhşiliklərinə cəlb edə bilmişik. Həmin 
bəyanat xarici dillərə tərcümə edilərək 
müxtəlif beynəlxalq təşkilatlara, diplo-
matik korpuslara göndərilmişdir. 

Təşkilatımız bu gün də erməni yalan-
larına, dezinformasiyalara qarşı mübarizə 
aparır və bu bu mübarizədə veteranla-
rın bilik və bacarığından, təcrübəsindən 
uğurla istifadə edir. 35 illik yubileyimizi 
qalib Azərbaycanın veteranları olaraq 
keçirməkdən şərəf duyuruq.

– Cənab polkovnik, yaxın gələcək 

üçün hansı layihələr və yeniliklər haq-
qında düşünürsünüz?

– Bu il Prezident İlham Əliyevin 
sərəncamı ilə “Şuşa ili” elan edilib. Biz 
veteranlarla birlikdə mədəniyyət pay-
taxtımıza səfər etdik, Şuşa, onun tari-
xi, mədəniyyəti, ermənilərin törətdiyi 
vəhşiliklər haqqında həm yerli, həm 
də xarici mediaya açıqlamalar ver-
dik. İlin sonuna kimi Şuşanın təbliği, 
zəngin mədəniyyətinin dünyaya tanıdıl-
ması istiqamətində səylərimizi davam 
etdirəcəyik. 

Gələn il isə xalqımızın ümummilli 
lideri Heydər Əliyevin anadan olması-
nın 100 illik yubileyi qeyd ediləcək və il 
dövlət başçısının sərəncamı ilə “Heydər 
Əliyev ili” elan olunub. Bu müstəvidə də 
bir sıra layihələr həyata keçirməyi düşü-
nürük. Məqsəd ulu öndərin ideyalarını 
gənc və gələcək nəslə çatdırmaq, onların 
ümummilli liderin xalqımız və dövlətimiz 
qarşısındakı tarixi xidmətləri haqqında 
daha dolğun təsəvvür əldə etmələrinə nail 
olmaqdır. 

Veteranları düşündürən, onları nara-
hat edən problemlərin müəyyən edilərək 
əlaqədar dövlət orqanlarının diqqətinə 
çatdırılması, hüquqi maarifləndirmə 
işinin genişləndirilməsi, həm Birin-
ci Qarabağ müharibəsində, həm də 
44 günlük şanlı Vətən müharibəsində 
qəhrəmanlıq göstərən hərbçilərimizin, 
həlak olan şəhidlərimizin döyüş yolunun 
təbliği istiqamətində səylərimizi davam 
etdirəcəyik. Ümid edirəm ki, 2023-cü 
ildə də veteranlarımız cəmiyyətin icti-
mai həyatında yaxından iştirak edəcək, 
dövlətimizin inkişafı, respublikamızın 
çiçəklənməsi üçün əllərindən gələni 
əsirgəməyəcəklər.

Söhbəti hazırladı:  
Zərifə BƏŞİRQIZI, “Xalq qəzeti”

Veteranların qalib  
Azərbaycanda ilk yubileyi 

Vətən savaşının on üçüncü günü

Nilay ona gətirdiyim “ayı 
balası”nı sinəsinə möhkəm-
möhkəm sıxaraq ağıl-

lı gözlərini bir nöqtəyə zilləyib 
susur. Çalışıram olub-keçənləri 
yada salmayım, heç nə soruşma-
yım. Çünki babası da, nənəsi də 
deyir ki, uşaq ağır stress keçirib. 
İlk vaxtlar gecələr yuxudan ayılıb 
qışqırırmış, ağlayırmış, “evimizi 
istəyirəm” deyirmiş...

– Nilay, sizə gələndə baxdım, nə 
gözəl həyətiniz var, mən də öz nəvələrimi 
gətirəcəyəm burada oynasınlar...

Dillənmədi və yenə nəzərləri mənə 
yox, başqa səmtə yönəldi.

– Bu təzə mənziliniz, deyəsən, çox 
xoşuna gəlir, elə deyilmi?

Nilay baxışlarının yerini dəyişməsə 
də sifəti bir anda dəyişdi, bir qədər sərt 
şəkildə “Yox, əvvəlki evimiz yaxşı idi” 
dedi. Səbəbini soruşanda astadan, san-
ki pıçıltı ilə, öz-özünə danışırmış kimi, 
“çünki orada atam, anam var idi...” de-
yib, bu dəfə düz gözlərimin içinə baxdı.

Üzümü yana çevirdim. Bayaqdan 
nəvəsi ilə dialoqumuzu kənardan sakitcə 
dinləyən nənəsi də əlləri ilə üzünü qa-
payıb o biri otağa keçdi. Babası stolun 
üstündəki siqaret qutusunu götürüb ey-
vana çıxdı.

Otaqda ikimiz qalmışdıq. Amma 
nə o, nə də mən danışa bilirdik. Çünki 
deməyə söz qalmamışdı... 

O dəhşətli gecə bir kino lenti kimi 
yenidən gəlib gözlərim önündən keçdi. 
Elə bil, dünən olmuşdu, üstündən heç iki 
il keçməmişdi.

...Atası Adilin ilk yadına düşən Ni-
lay oldu. Qaranlıqda, tozun-torpağın 
içərisində əllərini uçmuş divarlara toxun-
dura-toxundura Nilayı tapdı. Huşu hələ 
özündə idi. Onu qucağına alıb dağıntı-
ların üstündən bir təhər adlaya-adlaya 
həyətə düşdü. Heç tanımadığı adamla-
rın yanına qoyub yenidən yuxarı qalxdı, 
bu dəfə anasını, ömür-gün yoldaşını xi-
las etməyə tələsdi. Amma artıq gec idi...
Onlar gözlərini əbədi yummuşdular. Bu 
səhnəyə dözə bilməyən Adil hər ikisi-

ni qucaqlayıb hönkür-hönkür ağladı və 
həmin an elə oradaca özü də dünyasını 
dəyişdi.

Nilayı ilk dəfə orda görmüşdüm.
Hamı başına yığışmışdı. Bimirdilər necə 
ovundursunlar. Hələ iki yaşı tamam ol-
mayan Nilay ağlayırdı... 

“Nilay bilmirdi ki, onun atasını da, 
anasını da, nənəsini də ermənilər öldü-
rüb, rahat, isti yuvalarını dağıdıblar. Ni-
lay hələ başa düşmürdü ki, həmin gecə 
gördüyü “dəhşətli yuxu”nu təşkil edənlər 
buradan çox uzaqlardadır və dünya-

nın ən qorxaq, aciz, bədbəxt adamla-
rıdır. Çünki yuxuda olan günahsız dinc 
sakinləri – uşaqları, qadınları, qocaları 
uzaq məsafədən, cəbhə bölgəsindən on 

kilometrlərlə aralıda yerləşən bir şəhəri 
atəşə tutmaq, dağıntılar törətmək nə 
insanlığa, nə də beynəlxalq hüquq nor-
malarına sığışan bir hərəkətdir. Bunun 
yalnız bir adı var: vəhşilik! Bu, terror idi! 
Xocalıda, azərbaycanlıların yaşadığı 
Ermənistan ərazilərində, yüzlərlə insa-
nın həlak olduğu avtobuslarda, metroda, 
digər yerlərdə törətdikləri terror! Növbəti 
hədəf Gəncəni seçdilər. O Gəncə ki, 
vaxtilə onun suyunu içmişdilər, çörəyini 
yemişdilər, ən yaxşı yerlərində yaşamış-
dılar. 

Nilay ağlayır... Adi bir səsdən də 
diksinir, səksəkə ilə ətrafa boylanır, 
qollarını nənəsinin boynuna bərk-bərk 
dolayır. Yanına gələnlər, könlünü al-
maq istəyənlər, nəvaziş göstərənlər 
çoxdur, lap çox. Hətta, Gəncədən deyil, 
digər şəhər və rayonlardan, Bakıdan 
da gələnlər var. İndidən hiss olunur ki, 
düşmən tərəfindən gecə yarısı atılan ra-
ket zərbəsi balaca Nilayın xatirəsindən 
heç zaman silinməyəcək”. 

Bilmirəm, diqqət yetirdinizsə, sonun-
cu cümlələri dırnaqda vermişik. Keçən 
ilin oktyabrında elə həmin müdhiş 
gecədən təsirlənib yazdığım yazıdandır. 
Təkrar olsa da, biz bunları milyon dəfə 
desək də, azdır. Çünki onların sinəmizə 
çəkdiklərin dağın izlərini biz və gələcək 
nəsillər heç vaxt silə bilməyəcək.

… Ayrılarkən dövlətimizin Nilay və 
Nilay kimi atasız-anasız qalan uşaqlara, 
şəhid ailələrinə, qazilərə verdiyi bu evin 
pilləkənləri ilə sanki ağır bir yük düşü-
rürdüm. Halbuki Babası Zahid kişi məni 
yola salırdı, balaca Nilay nənəsi Sevil 
xanımla eyvana çıxıb mənə əl eləyirdi.

Hamlet QASIMOV,  
“Xalq qəzeti”nin  

bölgə müxbiri 

“Əvvəlki evimiz yaxşı idi...  
çünki orada atam-anam varıydı”

2020-ci il oktyabrın 11-də və 17-də Gəncəyə atılan raket zərbələri nəticəsində üç 
ailənin üzvü olan 4 uşaq valideynlərindən hər ikisini itirib, onlardan biri də Nilay idi

